
GOUVÈNÈ CUOMO ANONSE SISPANSYON KONSTWIKSYON WOUT AK PON 
POU FASILITE SIKILASYON PANDAN JOU FÈT 4 JIYÈ A  

  
Konstriksyon Sispann pou Minimize Deranjman Trafik Pandan Lè Vwayaj ki Gen 

Plis Anbouteyaj yo  
  
  

Gouvènè Andrew M. Cuomo te anonse jodi a ke fèmti liy pou pwojè konstwiksyon wout 
ak pon yo sou otowout Eta New York yo, pral sispann soti 6 a.m. nan Jedi 4 Jiyè, pou 
rive 6 a.m. nan Lendi 8 Jiyè, pou kapab akomode vwayajè yo pandan wikenn vakans 
chaje Jou Endepandans lan.  
  
Chofè yo dwe okouran ke kèk travay ka kontinye dèyè baryè beton pèmanan oswa pou 
reparasyon ijans. Sispansyon konstwiksyon yo aliye ak inisyativ "Drivers First" (Chofè 
yo an Premye) Gouvènè Cuomo a, ki priyorize komodite chofè yo pou minimize 
anbouteyaj sikilasyon ak reta vwayaj yo akoz travay k ap fèt sou pon ak wout yo.  
  
"Avèk yon kantite rekò vwayajè ke yo atann pral pran wout la nan Jou Endepandans sa 
a, n ap fè tout sa nou kapab pou fasilite trafik epi ede moun New York yo rive nan 
destinasyon vakans yo san danje", Gouvènè Cuomo te deklare. "Pandan tan 
selebrasyon sa a, li enpòtan anpil pou chofè yo rete vijilan sou wout yo epi pou yo pa 
kondwi distrè. Pran yon poz nan yon arè repo oswa nan yon zòn pakin, oswa kanpe 
nan espas pou voye tèks yo - li pa vo lapèn pou w riske lavi ou ak lavi lòt moun."  
  
Gouvènè Cuomo ap egzòte otomobilis yo pou yo aplike Lwa Move Over (Mete w 
Akote) eta a ki egzije chofè yo pou yo ralanti, epi mete yo sou kote ak pridans pou 
veyikil fòs lapolis, kamyon ponpye, anbilans, kamyon remòkaj, ak veyikil konstwiksyon 
oswa mentnans ki kanpe sou bò wout yo nan tout eta a.  
  
Sipè-entandan Lapolis Eta New York la Keith M. Corlett te deklare, "Sispansyon 
travay sou pon ak wout Gouvènè Cuomo a pral amelyore sekirite paske l ap diminye 
reta yo pandan ke chofè yo ap deplase pou ale nan selebrasyon 4 Jiyè yo. Nou 
ankouraje chofè yo tou pou yo fè pati pa yo lè yo obeyi limit vitès ki afiche yo, depoze 
aparèy elektwonik yo, mete yo akote pou machin ijans yo, epi planifye pou yo gen yon 
woulib an sekirite pou tounnen lakay yo si selebrasyon yo enkli alkòl. Manm Patwouy 
yo pral trè vizib pandan tout peryòd fèt la, yo pral fè entèvansyon sou chofè ki 
ensousyan yo oswa ki sou enfliyans dwòg oswa alkòl".  
  
Direktè Egzekitif Otorite Thruway Eta New York la (New York State Thruway 
Authority), Matthew J. Driscoll, te deklare, "Inisyativ Gouvènè Cuomo pou sispann 
konstriksyon pandan wikenn vwayaj chaje sa a ap ede plizyè milye chofè rive nan 
destinasyon Jou Endepandans yo pi vit. Sonje pou w Move Over lè ou wè machin ijans 
oswa ekip antretyen sou bò wout la. Yo menm tou yo ta renmen selebre 4 Jiyè avèk 



 

 

moun yo renmen yo, epi lavi yo depann sou otomobilis ki rete vijilan, ki suiv lwa Mete w 
Akote a epi kondwi san danje".  
  
Komisè Depatman Transpò Eta New York la (New York State Department of 
Transportation, NYSDOT), Marie Therese Dominguez, te deklare, "Jou 
Endepandans lan pase pi byen lè n ap selebre anivèsè nasyon nou an ak zanmi ak 
fanmi, pa chita nan trafik. Mwen aplodi desizyon Gouvènè Cuomo an pou sispann 
aktivite konstriksyon yo, sa ki pral ede moun New York yo jwenn kote yo bezwen ale 
san danje epi san anpil reta. Mwen ankouraje chofè yo pou yo itilize sit entènèt 511NY 
lè y ap fè plan vwayaj yo epi ankouraje yo pou yo kondwi san danje, evite nenpòt kalite 
distraksyon lè y ap kondwi epi pou yo mete yo akote pou machin ijans ak antretyen bò 
wout yo".  
  
Semèn pase a, Gouvènè ak Lapolis Eta New York la ak ajans lapolis lokal yo te 
anonse yo pral ogmante patwouy yo pou fè entèvansyon dèyè moun ki ap kondwi anba 
enfliyans alkòl oswa dwòg yo ak lòt enfraksyon sikilasyon yo pandan vakans 4 Jiyè a.  
  
Selon AAA,yon nouvo rekò 48.9 milyon Ameriken pral vwayaje 80 kilomèt oswa pi plis 
soti depi lakay yo nan fèt Jounen Endepandans lan, ki se yon ogmantasyon de plis 
pase 4.1 pousan konpare a ane pase a. AAA predi ke jounen vwayaj ki ap pi chaje 
pandan semèn fèt lan se Mèkredi 3 Jiyè.  
  
Yo ankouraje otomobilis yo pou yo itilize 64 arè kote yo ka voye tèks yo, menm jan ak 
Zòn pou Sèvis yo, Zòn pou Repoze yo ak Sant Akèy yo ki sitiye toupatou nan eta a jan 
sa nesesè pou yo ka voye tèks, fè apèl telefonik, ak lòt bagay ke yo pa ka fè lè y’ap 
kondwi yo.  
  
Ap genyen yon ti varyasyon pou sèten pwojè Thruway baze sou volim trafik anvan yo. 
W’ap jwenn yon orè detaye fèmti wout Thruway yo pandan wikenn fèt lan ki disponib 
isit la.  
  
Otorite Thruway ankouraje otomobilis yo telechaje aplikasyon mobil li yo, ki disponib 
pou download gratis sou aparèy iPhone ak Android. Aplikasyon an bay otomobilis yo 
enfòmasyon sou sikilasyon an nan tan reyèl, ansanm avèk asistans pou navigasyon 
pandan yo sou wout. Otomobilis yo ka enskri tou pou yo resevwa imèl TRANSalert k 
ap bay dènye enfòmasyon sou kondisyon sikilasyon sou Thruway a isit la.  
  
Vwayajè yo kapab tcheke 511NY anvan yo vwayaje, lè yo rele 5-1-1, vizite sit entènèt 
511 la isit la, oswa telechaje aplikasyon mobil gratis 511NY la sou iTunes oswa sou 
Google Play. Sèvis gratis la ap pèmèt itilizatè yo verifye kondisyon wout yo, gade 
kamera sikilasyon yo ak lyen a enfòmasyon ayeryèn ak sou transpò yo. Kounye a 
aplikasyon an ofri yon mòd Kondui (Drive), ki sonnen pou avèti moun k ap kondui sou 
yon wout si gen ensidan osinon konstriksyon.  

